Жайнамаз менен болгон маек

        Албетте ар бир Адам баласы,  түндөсү жылуу төшөккө жатып уктайт  эмеспи. Мен дагы адаттагыдай  уйкуга кирдим. Бирок билесиңерби , бүгүнкү уйкум адаттагыдан таптакыр  башкача болду. 
Бир күнү,  кыштын суук түндөрүнүн биринде ,дүнүйө иштеринин машакатынан чарчап , уктап жаткан элем.  Аттиң дүнүйөнүн машакаты кандай көп!
Жылуу төшөгүмө кирип, ушунчалык уйкуга терең кирипмин. Бир маалда таңга бираз убакыт калганда,  катуу чаңкоом менин уйкумду бузду.  Суусунумду кандырайын деп  ордуман турдум. Бир маалда төмөн жактан онтогондой бир добушту угуп калдым. Эки жагымды айланып карадым, баягы  онтогон добуш негедир басылып калды. Мен ордуман туруп барып суудан ичип , кайра келип төшөгүмө кирдим. 
Бир маалда баягы онтогон добуш кайта чыга баштады. Бул жолу ал добуш катуураак чыгып, ыйдын добушуна окшоду. Мен акырын колум менен жерди сыйпаладым эле, колума жайнамазым илинди. Ал колума илинээри менен үнү басыла түштү.
Мен таң калып сурадым: Эй жайнамазым , онтоп жаткан сенсиңби?
Жайнамаз: Ооба.
Мен : Эмне үчүн анттиң ?
Жайнамаз: Чынында сени чаңкоо ойготту эле , суудан ичип, суусунуңду кандырдың. А мен болсо, чаңкап турам, бирок менин суусунумду кандырган эч ким жок.
Мен: Каалайсыңбы, мен сага бир чөйчөк суу алып келип берейин ?
Жайнамаз: Жок , мени бул суу эмес, бирок тообаны көп кылган , ибадаткөй пенделердин көз жашы чаңкоомду кандырат.
Мен : Сага суунун мындай түрүн кайдан тапмак элем?
Жайнамаз: Мына, дал  ошол үчүн  мен ыйлап жатам да ! Андыктан Эй Абдулла , тур да, караңгы түндө  эки  ирекет намаз окугун , караңгы кабырың  нурга айланат! Анткени сооптун кайсы түрүн кылсаң, сыйлыгы да ошол түрдөн болот. Убакыт болсо аз калды. Бираздан кийин багымдат намазына  азанчы  азан айтат .
Мен: Эй жайнамазым, менин ишимди өзүмө койчу.-дедим.
Жайнамаз: Эй Абдулла , тур да, багымдат намазын оку! Анткени   намаз дилиңди , жан дүйнөңдү тирилтет. Азандын убагы келип калды... 
«Ас солаату хойрун минан науум» , «Ас солаату хойрун минан науум» (Намаз уйкудан артык)
Сен ар дайым, күнү – түнү дебей дүнүйөнүн чакырыгына жооп бересиң да, Каардуу, Улук Аллах Тааланын чакырыгына жооп бербейсиңби?!
Мен (ызаланып) : Мени тим койчу эй, жайнамаз! Уйкумду кандырып алайын. Ансыз деле өзүң  билесиң го, мен ар күнү  үйгө чарчаган абалда кайтып келип жатпаймынбы?!
Ошентип ал , жылуу жуурканды жамынды да, уйкунун падышасына моюн сунуп, таттуу  уйкуга кирди. 
Жайнамаз:  Эй Абдулла  ,бул  дүнүйөң үчүн диниңен да көбүрөөк кам көрөсүңбү?
Мен ( кайдыгер үн менен) :  Болду , тынчтан эй жанамаз. Суранам, сүйлөбөчү. Мен чарчап турам, уктайын .-дедим.
Жайнамаз Абдулланын айткан бул сөзүнөн өкүнүчтүү таасирленип, биразга унчукпай калды.
Андан соң  капаланган үн менен жайнамаз мындай деди: Эх, таңдагы эрлерге аттиң!!
А сен, пайгамбардын ушул сөзүн уккан жок белең? : «Күн чыгаардан мурдагы жана күн батаардан мурдагы намазды окуган киши тозокко кирбейт» Тактап айтканда багымдат менен дигер намаздарын. (Муслим)
Пайгамбарыбыз мындай деген: «Ким эки салкын убакыттагы намаздарды окуса бейишке кирет» (Багымдат менен дигер намаздары) (Муслим)
Пайгамбарыбыз дагы: «Караңгыда мечитке көп баскандарды , кыямат күнүндө аларга бериле турган  толук нур менен сүйүнчүлө!»-деген. (Абу Дауд ,Тирмизий)
Пайгамбарыбыз өз сөзүндө дагы мындай дейт: «Мунафыктар (эки жүздүүлөр) үчүн багымдат менен куптандан оор намаз жок. Эгер алар ал экөөсүнүн соопторун билгенде, боору менен жылып болсо да келишмек.» (Муслим)
Ошондо Абдулла бейгамдыгынан ойгоно түштү да :  Ооба, чындап эле, таңкы намаз өтө маанилүү.-деди.
Жайнамаз: Тур, Абдулла тур !
Абдулла ( эринип):  Эртең , эртең баштайм кудай буюрса. А бүгүн  мени жөн койчу , уктап алайын.
Жайнамаз (кайгырган абалда) : « Эх ,Ким  амалдардын сообун билбесе, ага бардык абалда ал амалдарды  аткаруу оор сезилет.»
Андан соң жайнамаз : эртең кабырда көпкө уктайсың эй Абдулла. Ошондо менин сөзүмдү , насаатымды эстейсиң.- деди да , Абдулланы таштады.
Ошентип Абдулла уктап калды. Бирок анын бул уйкусу  жашоосундагы эң узак уйку болду. Анткени, Абдулланын ажалы жетип ,  Аллах таала ошол саатта анын жанын алды.
Андан соң  Абдулланын өлүмү тууралуу  билген жайнамаз ушундай ыр саптарын айтты:
Эй,  тообасын эртеңкиге камдаган адам,
 Эртеңкиге кепилиң барбы, болом деп аман? 
 Үмүттө жашайт ар дайым   адамзат 
 А бирок  билгин,  ал  үмүт  көзөмөлдө турат

